
Uñancht’ayata
Suma munata yatiqirinaka:

Aka pankaxa jumananakana ullapxañamatakiwa, 
jupasti yatiña utamana aski yatiqañamataki 
sumapacha yanapt’ätamxa. Mayaru mathapita suma 
chuymani amawt’anakawa qillqsunpxtha, yatichirimana 
yanapt’awipampi, awki taykasana yanapt’awipampi, 
achachila awichana arxatt’awipampi ukaya ayllunkirina 
yatiñapampisa ukhama jumanakana yatiqawinakama 
aski ch’ullqichasiñapatakiwa. 

Pankankiri qillqatanakaxa, markasana yatiwinakapa 
lurawinakapsa askipacha yatxatañamatakiwa, 
ukhamaraki, aymara aru arsuwima, qillqawimsa 
ch’amanch’asiñamataki; jakawisana, Pachamamarusa 
uywirinakasarusa aski yäqañasatakiwa. Ayllunsa, 
markansa, yatiña utansa, utjawisansa jaqi 
masinakasampi suma sarnaqaña yanapt’arakstanixa.

Aski k’uchi amuyuniwa akïri pankankirinakampixa 
maya maya yatiqawinaka ch’amanchasirakïta. Suma 
wakisirinaka wakiyawinakampi yatiqätaxa, juk’ampisa 
ullaskaksa sañpachawa.

¡Suma chuymampi qallantapxañäni! ¡Khusäskaniwa!

Perú jach’a suyuna yatiña irpirinaka.

Paku Yunki

Paku Yunki yuqallaxa taykapampiwa yatiña 
uta punkuru purïna. Wawanakaxa killkana 

anatasipkäna. Taykapaxa jaytjawayasina 
sarawayxiwa. Pakuxa chikataypi killkaru 
k’achatha chillqtasawa nayrt’äna tika qillqaña 
pankapasa lapisapasa apt’asita.

Pakusti wali sustjatawa. Jupaxa janiwa yatiña 
utaruxa sarirïkataynati, ukhamarusa, walja 
wawanaksa janiwa uñjirïkataynati.

Akathjamatha tilinkaxa istäsina. Taqiniwa 
yatiña uta manqharu mantxapxi. Pakuxa 
janiwa yänakapa jaytaskiti. Yatiña uta taypina 
sapapakiwa sayaski. 

Jachaña muni. Ukatha yatichirixa irpantawsina 
jupa ukch’a yatiqiri masipampiwa utt’ayi.

Yatiqiri masipaxa akhama siwa:

–Qunuña manqharu yänakama uskt’asma.

Ukatha jiskt’arakiwa:

–¿Kawkinkisa wilamasinakamaxa?

Paku Yunkixa amukiwa. Janiwa arskiti. Yatiqiri 
masipaxa Paku sutinirakiwa. Yatiqiri masipaxa 
wali arsusirinakawa. Ukatha wali ch’axwapxäna.

K’uchi wawanakaxa janiwa yatiqaña utarusa 
jaxsaririnakawa.

Ukatha chillqtawinakawa ist’asi. 

Umpirtuwa yatiña

uta punkuru uñstani. Jupaxa Ruryan 

Jiriwi sutini tatana

yuqallapänawa. Walja qullqini wiraxuchawa. 
Jupaxa Yunkina patrunapänawa.

Yatichirixa, Umpirtu uñjawsinxa, akhama siwa:

–Utt’asma, janiwa mayampisa qhipt’anintati.

Umpirtuxa khuysaraki aksaraki uñnaqasi, 
kawkinkisa Pakuxa sirjama. Ukatha, 
jak’achawsinxa, akhama siwa:

–Karpitajaru jutma.

Ukatha Paku Phariña yuqallaxa akhama sasawa 
jark’aqasi:

–Yatichiriwa aka chiqaru jayti –sasa.

Umpirtu Jiriwixa sarakiwa:

–¿Jumaxa kuna yatiñamasa? –sasawa wali 
ch’amampi maya amparatha karpitapa 

jak’aru qatatkatasi.

–¡Yatichiri! –sasawa Phariñaxa warariraki– 
¡Umpirtuwa karpitaparu 

Paku qatatisi –sasa. 

–Umpirtu –sakiwa yatichirixa säna.

Ukatha uñisk’ura yuqallaxa akhama sasawa 
yatichiriru kutkatasi:

–Paku Yunkimpi taykapampixa utajana utjasipxi, 
ukhamarusa, muchachujawa.

Yatichirixa chiqasa yatiskänawa, ukatha akhama 
sarakiwa.

–Umpirtu, nayawa Paku Phariñampi utt’asma 
sistxa. Jani jark’asimti. Utt’awiparu kutt’phana.

Paku Yunkixa wali k’uchiwa Phariña jak’aru 
kutt’awayxi.

Ukathjama Antunyu Jistrisa uta pirqirina 
wawapawa yatiña utaruxa qhipt’aniraki. 

Jupaxa taykaparuwa yanapatayna.

Yatichirixa qhipt’aniphana yatiña uta k’uchuruwa 
mutuyäna.

Ukatha Paku Phariñaxa yatichiriru akhama siwa:

–Umpirtuxa qhipt’anirakiwa, janiwa juparuxa 
mutuykiti wali

qamirïtapatha.

Umpirtu yuqallaxa wali Paku Yunkiru wayunaqji, 
nuwji.

Yatichirixa janiwa yäqkiti; jaxsaranäwa tuqiña. 
Sumataki

akhama arxayi:

–Suma wawjama wali sarnaqañamaxa –sasa.



18Markasana kunaymana sarnaqatasa



19Markasana kunaymana sarnaqatasa

Niya samart’aña urasawa purini. Ukatha 
wasitatha Umpirtuxa qallch’uki. Pakuruxa 
nuwaña muni. Waynaqi, nukt’i, takinuqi, jupa 
patxana thuqnaqi ukhamawa. Ukatha Phariñaxa 
arxatasitapatha nuwjatarakiwa jupasa uñjasi.

Yatiña utaru kutt’anxasinxa, yatichirixa 
irnaqatanakwa apthapi. Paku Yunkixa wali 
llakitawa, pankana qillqata laphinaka thaqasi. 
Janiwa aski qillqatapa jikxatkänati. 

Umpirtu jayra yuqallawa laphi qillqatapxa 
lunthatasitayna, ukatha jupasa lurkaspha 
ukhamawa yatichiriru churasiraki.

Jach’a p’iqt’iri yatichiriwa yatiña utaru 
mantaraki, ukatha yatichiriruwa jiskht’araki:

–¿Khiti yatiqiri wawasa wali yatiñanixa? –sasa.

Yatichirixa sarakiwa:

–Umpirtu yatiqiri wawawa wali yatiñanixa –sasa.

Ukhamawa Umpirtu uñisk’ura yuqallaxa 
wali yupaychata uñjasïna. Jupaxa k’arithsa 
k’arirakïnawa, nuwasiri, yatiña utarusa 
qhipt’aniri, ukhamarusa jayra jawq’änawa. 
Paku Yunkixa, chuymapasa chhaqa chhaqa, 
jani arsurpacha ukhama, karpitaparu p‘iqi 
alintawayasina ch’ujukiwa jachäna.

Qillqiri: César Vallejo

Tintirillu

Sapa markansa sapa ayllunsa, maya tintirilluxa 
utjapuniwa. Jupaxa maya suma sallqa 

supayjama k’ari kusilljama ch’iki amuyuniwa. 
Janiwa nayra pacha siwsawi jaqinakjama 
jaqïkisa. Jupaxa markanakaru kunaymana jani 
walt’awinakarusa puriyarakisphawa, qhiparusa 
qhiparjtayakipunisphawa.

Kawkintixa juchanaka chiqanchaña utasa 
utjaspha uka jak’anxa maya tintirilluxa 
utjapunisphawa. Jupaxa awujaruna lantipsa 
phuqarakisphawa, uka thakitha kutiqtatapa 
layku. Tintirilluxa uywanaka chikampi 
lap’anakakisa sarnaqki ukhamarakiwa jaqi masi 
taypinakanxa sarnaqaraki “jucha jikxatañäni 
chiqaparu”, sasa. 

Ukhamawa wali ch’iki kankañapampi jaqi 
masinakapa taypinxa jakasirakixa.

Maya pantjawiwa utjixa tintirillu tuqithxa. 
Sapxiwa tintirillu taqi kunaymana kamachinakxa 
chiqaparu yatiraki sapxiwa, ukathwa jupaxa 
taqi kuna jani walt’awinaksa ch’axwawinaksa 
chiqaparuwa uñjaspha sapxiwa.

Tintirilluxa maya purapa ch’ina awujaru 
titulu q’ipi jaqimpi sasirakiwa. Tatitukixaya 
yatchi kunjamathxaya titulsa uñt’askarakchi 
ukxa sapxiwa. Tintirillupi maya purapa 
ch’ina awujarumpixa kikipa amuyunikïpxiwa. 
Jupanakaxa niyasa ukhampura amuyunikïpxiwa. 
Jupanakaxa taqi kunansa chikt’apxaspawa. 

Ukhamathwa sataraki tintirilluxa kunaymana 
jani walt’awinakwa thaqaraki, awujaruraki 

uka kunaymana laphi qillqatanaka rijuntaraki. 
Ukhamapuniwa Pirü jach’a suyusana 
sarnaqawipanxa utjaraki.

Tintirilluxa uñt’atarakiwa “qillqiri” sutimpi, ukaxa 
awujaruna ajanupa lantiwa. Ukhamawa awisaxa 
lurawinakapsa phuqarakisphawa, juchanaka 
chiqanchaña utana.

Tintirilluna uñnaqapasa tansapasa wali 
uñt’atawa, juparu arunaka arsutapathwa 
katjiriksnaxa. Taqi kunasa yatitapakiwa. Jupasti 
maya jani chuymani k’ari k’usilluwa, ukatha taqi 
kamachinaksa jani chiqaparusa uñjakisphawa.

Chiqpacha kunjamati juchanakaxa ukhama uñjiri 

lurawinakapa purjayaraki. Uka tintirilluxa jach’a 
kamachinakxa kunaymana munataparuwa 
kutikipjtarakixa.

Askipacha uñnuqañawa tintirilluna kunaymana

lurawinakapaxa. Kawkinsa antisapuniwa 
chaxwawinaka jach’ancharakixa. 

Jaqinakana amuyunakapsa mayjt’ayarakiwa. 
Awkinakampi wawanakapampi,

jilanakampapirusa uñisiyarakisphawa. 
Kawkinapasaya, jupaxa, chaxwawinaka 
utjipanxa, ukana sarnaqapuniwa.

Aya ruphay

Akïri nuwilanxa, khititixa kunaymana

saranaqawinakapanxa p’iqt’ki ukaxa Walasa 
Wila Waranqa sutiniwa. Jupaxa ispañulanakatha 
sariri wilaniwa.

Khaya waranqa llatunka pataka paya tunkani 
maranxa Pumani asintaruwa mantatayna 
irnaqiri. Uka pachathwa uywa awatiripätaynaxa. 
Ukatha qhiparurakiwa mayurtumu kanqañaru 
purxatayna.

Maya akathjamathakwa, jayp’utha 
arumarjaru, Walasa Wilaxa qamiriptataynaxa. 
Jaqi masinakapaxa aski amuyapxatayna 
“Supayampiwa arust’asi” sasa.

Walasa Wilaxa jaqi jiwayaña yatiwxataynaxa, 
ukatha maya jaqi jiwayawsina juk’ampisa 
jiwayaskakitaynawa. Juwansu Pacha umataru 
wininjawsina nayrïri jucha alasitayna.

Payïri juchaparakiwa, jupa layku warmipana 
jupapatha wininjasitapawa. Juk’ampisa 
Wilaxa yaqha jaqi jiwayiri masinakapampiwa 
kunaymana jisk’achapxirïtaynaxa 
jaqimasinakaparu uka pachanakaxa.

Uka pachkamaxa janiwa khitisa Walasa 
Wilaru jucha uñt’ayaña yant’kirïtaynati. Kuna 
luratapasa ina ch’usarukiwa tukuskirïtaynaxa 
Santusa Qariru jiwayañkama. Ukaxa 
kimsïri jucha tumpatäxataynawa. Ukatha 
chacha sayt’asiñatakiski awujarunakampi 
tistiwunakapampiwa chikt’irïtayna, ukatha 

jupanakaxa mayatha mayawa qhipanxa 
jiwapxarakitaynaxa.

Ukathxa kunaymana siwaxa janiwa 
inamayakïkataynati.

Chiqapunïrïtaynawa. Walasa Wilaxa chiqapuniwa 
Supayampi aski arust’atäskatayna, ukathwa 
jupaxa akathjamatha qamiriptatayna. Jupaxa 
janiwa ikthapiñsa munxataynati, yatisxataynawa 
jiwaña urupa jak’achanitapsa.

Ukathwa maya arumanxa, Santusa Qarina 
ajayupasti Wilana uta t’uxuparu kimsa arunakwa 
arsuwayatayna:

–¡Tata, uruxa phuqasxiwa!

Uka sasina uka ajayuxa chhaqtawayxataynawa. 
Uka pachathwa jupaxa aski usuntawayxatayna. 

Jakaskawiruwa janchipaxa junq’ichasxatayna 
ukatha wali thujsantxatayna.

Walasa Wilana lakapathxa, maya ch’uxña 
millaña umakiwa aywinxatayna. Sapa kuti 
phallanipanxa millaña thujsa jiwayasirjama 
samananakwa juq’itatayirïtayna.

Juparu uñjirinakapasa, ukhama thujsanaka 
samthapiwsinsa, umatjama tukitukiwa utapathxa 
mistuwayxapxirïtayna.

Walasa Wilaxa maya uruxa jupa pachpawa

mayt’asirakitayna “jiwayxapxita” sasa. Janiwa 
khitisa jiwayaña juparu munkataynati. 
Inakipuniwa warariskänasa jachaskänasa. 
Nayrapathsa janiwa jachasa jutxataynati,

llawq’akiwa misturasinkataynaxa. 

Ukhama uñjawsinxa taqiniwa jithiqawsina 
jastawayxapxatayna. Ukhama llakisiñjamawa 
jiwawayxatayna.                                                                         

                                                                                 

Qillqiri: Lizandro Luna La Rosa

Taqpacha wilanaka

Fermín sutiniwa Aparqura qhuyana jaqipaxa. 
Jupaxa uñjawayaña munixa, ukatha jani 
Whister sata jach’a kumpañiyampi jani chikt’aña 
munkitixa.

Fermín Aragónaxa Willa San Piwruruwa 
walja qullqininakana mantañapa munarakixa, 
ukhamathwa ukana jakasiri jaqinakana 
sarnaqawipa mayjt’ayaraki. Bruno Aragónawa 
nayra pacha amuyuni asintanixa jaqinakapana 
suma jakañapa munarakixa. Jilapana 
amuyupampi janiwa chikt’kiti.

Jilapayrixa jupakiwa qamiriptaña munarakixa, 
ukathwa jani jilapana amuyupampi chikt’kiti.

Brunoxa taqi kuna munañaxa jaqinakaruxa 
millaña qhururu tukuyatapa sumaraki yatixa. 
Taqi jaqimasinakapathsa qunqamukusiri uksa, 
jani maynitha maynirurusa munasiri uksa yatiwa. 
Ukathwa uka asintapana jaqinakapana jani 
qullqinïñapa munkiti.

Denetrio Rendón Willka jaqiwa aski chiqaparu 
uñjaspa ukana taqi markachiri jaqinakana 
chiqaparu sarnaqawinakapxa.

Rendón Willkana amuyupana taqi jaqi 
masinakasasti irnaqawinakapampi jach’a suyu 
makasa wali suma nayrarusa jach’aptapxaspha 
ukawa utji. Rendón Willkaxa jaqi masïskiwa. 
Jupaxa jaqi kankañapa mä juk’a armamukutawa. 
Rendon Willkaxa jaqi masïskiwa. Jupaxa 
jaqi kankañapa mä juk’a qunqamukutawa. 
Ukhampachasa ch’ullqinchatäskiwa jaqi 
kankaña taqi kuna lurawinakampiyrixa. Rendón 

Willkaxa taqi jaqimasinakapana suma munasiña 
uñancharakixa, mayxachasiña ukhamaraki 
sayt’asiña. Arguedas jilatana akïri qillqatapaxa 
ukhamsa qhanancharakiwa:

Fermín Aragón sutini jaqixa Aparqura qhuyana 
Bruno Aragón jilapana 500 apayata jaqi 
masinakapampi yanapt’ayasisa irnaqi. Uka 
kikparakiwa La Esmeralda sutini uraqinaka 
alxayasiñataki taqi San Piwruna utjasiri 
jaqinakaparu ch’ipkatawayi. Maya t’aqa 
jaqinaksa althapirakiwa uka taypina jakasiri 
jaqinakana amtawinakapa qhanstayañataki, 
uka nayra sarnaqiri jaqinakasa jupanakpura 
kunaymana qhanstasiwsinsa markapanxa jani 
walt’awirusa puripxarakiwa.

Lawaymarkankiri jaqinakaxa jani qullqi payllani 
irnaqañxa janiwa munawayapxiti, ukhamawa 
uka kawiltu jaytarjtapxi uka jaqimasinakapana 

p’inqa jakawipathxa. Fermín sutini jilatasti qhuya 
manqhina jikiwa maya suma jach’a qullqitha 
lurata thapillu, ukathwa injinirusa pisipayaña 
munaraki patrunapana amuyupxa.

Cabrejos sutini jaqixa Whister sutini kumpañiya 
uñanuqiri khitapa mink’awa. Jupana 
lurawipasti Fermín jilataru jani walt’awinakaru 
puriyañapawa. Ukhamatha qullqi alxañasa

qhipartañapa, ukatha jach’a qhuya apnaqirisa 
uka kumpañiyaru mäpita alxañapataki. 
Juk’ampisa Gregorio mistimpiwa yanapayasixa. 
Ukaxa mayja yaqha amuyt’arakixa.

Maya jach’a Amaruwa uka qhuya manqhina 
jakasirakixa sasawa uka jaqinakaru axsaraña 
arxatarakixa.

Wali wararisawa jaqinakarusa mulljaraki, inacha 

qhuyatha jastapxani sasa. Uka mit’anakasti 
antisawa ch’ullqinchasipxi.

Ukhamawa Gregorio jilampiru Cabrejos sutini 
injinirumpiru mayt’ayapxi. Ukhamathwa 
jupanakaxa yaqha amuyunaksa nayraru 
irptapxarakixa.

Fermín Aragón sutini jilatana niya atipatapathxa 
uka jach’a kumpañiyaxa Lima markanxa walja 
llunk’jasawa juwirnu taypina irnaqiri jaqinaka 
althapiraki. Ukathwa Fermín jilataru ch’ipkatapxi 
qhuyapa alxañapataki. Jach’a kumpañiyaxa

maya “orden judical” sata kamachi apsuni uka 
San Piwrunkiri jaqinakana “La Esmeralda” sutini 
uraqinakapa alxasiñapataki.

Uka jaqinakaxa janiwa alxasiña munapkänati, 

ukatha kuliratawa San Piwru marka 
phichantawsina jastawapxi. Jaya ayllunakana 
katuqayasipxi ukhama yanapt’ayasisa yaqha 
irnaqawinaka phuqañataki.

Ukäñkamaxa Bruno tataxa aski qhanartatawa 
jikxatasi Felisa sutini muniriparu jiwayasa 
(jupana yaqha muniriparu jalxatatapatha), 
ukathwa maynimpïña maynimpïña jani sarnaqaña 
munxarakiti. Mäpitawa chikthapxi Vicenta sutini 
mistisampi. Jupasti usurïxarakïnwa, ukatha kuna 
pachati wawapaxa yuriwxani ukxaja, Rendón 
Willka jilataxa markapsti mayjaptayxarakiniwa.

Bruno tataxa, munasiñapa jisk’achatasti, 
mink’a jaqinakaparuwa jak’katxi. Ukhamawa 
Paraypampankiri jaqinakaru yanapxaraki. 

Ukawa maya ch’axwawiru puriyxi wali jaqinakaru 

jisk’achiri asintarunakaru, Cisneros chulumpiru

Lucas sutini tatampiru. 

Kunapachatixa purinxi uka kumpañiya Wisther 
sataxa, Bruno tataxa qhuyana irnaqatapathxa 
jupapachawa juchanchasi, ukathwa 
Pachamamaru q’umachañxa amuyxaraki. Lucas 
asintaru jilataruwa jiwayxi, ukhamarakiwa 
Fermín sutini jilaparusa jiwayaña munxarakïna, 
ukasa janirakiwa phuqasxänti.

Karsilaru apatawa uñjasxi, ukanwa Rendón 
Willkana lurawinakapa suyxaraki. Kimsayri 
jani uñt’atjama saraña utjatapana (Bruno 
jilatapampi yanapasisa) ukhamawa asintanakana 
mink’a jaqinakaru amuyayxi jupanakana wali 
ch’ullqinchasiñapataki, ukatha mayachasiwsina

sayt’asiñapataki.

Jaqinakaxa sayt’asipxiwa, ukhamawa nayrapacha 
mistinakaru alismukupxi.

Rendón Willka jilataxa sultarunakana thaqatawa 
uñjasi.

Ukhamatha katjayasisina jillap’jayatawa uñjasi. 
Ukäñkama jupaxa jaqimasinakapaxa wali 
amuyxapxäna wali sayt’asipxañanakapataki.

Kawalliru Karmilu

Jaya pachatha, Ruwirtu jilïri yuqaxa utaru 
kutt’anitayna, kunapachati qhipaxara 

manq’asisipkayätha uka pachawa. Taqiniwa 
katuqiri mistsuwayapxtha, jupaxa kunaymana 
riyalunakwa apnanirakitayna. Ukatha 
“tatatakisti kuna riyalu apantasti” sasa 
jiskt’ataxa, jupasti “janiwa kunsa apankthti” 
sasakiwa kutt’ayapxitu.

Ukhamïpansti, Ruwirtuxa mayni mink’aparu 
“chuy, Karmilu aptanma” sasawa saraki . 

Ukhamawa nanakaxa wali yatiña 
munawayapxtha “khitisa uka Karmiluxa” 
sasa. Ukaxa maya suma nina jisk’a 
ququrichikïtaynawa. 



54Markasana kunaymana sarnaqatasa

Ukatha, inaru ichuwachataxa, maya 
akathjamathwa jaych’uksusi “¡ququrichiiiiii...!” 
sasa. Ukhamawa utaru mantanixa ukja 
suma jisk’a munkaña uywaxa. Llakiskayawa, 
amuyujathxa janipuniwa sutipaxa chhaqtkisa: 
“Kawalliru Karmilu”.

Maya jayp’una, tatanakajasti akhamwa 
sapxitu: “Qullqi yanaqañawa utjani, Karmiluwa 
nuwasiñapa maya yaqha wayna ququrichimpi, 
sutipaxa Ajisiku satarakiwa” sasa.

Karmiluxa kimsa marawa nanakana utajanxaraki, 
jupaxa nanaka jilatarjamasti niyakirakiwa 
achachkiptxäna.

Jichhakamasa chuymajanxa jiskt’asipunthwa 
“¿kunathpunsa nuwasiñapasti wasispachänsti?” 
sasa.

Ukhamawa kunapachatixa, uka suyata 
uruxa purini ukjaxa, taqiniwa utana llakita 
jikxatasipxtha. Taykajasa mayampi mayampsa 
sapuniwa “kunarakïpacha, kamachapunchini” 
sasa.

Kullkanakajasa walipuniwa jachawapxäna. 
“¡Pataka waranqa qullqiwa apustañaxa, 
mayakiya apsunipxma!” –sasawa ist’asïnaxa 
khitinakatixa wali qullqithsa jiwatäpkana 
ukanakathxa.

Jilapacha apustapxänawa yaqha ququrichitha 
“Karmiluxa nuwjayasiniwa” sasa.

Ukatha maya jisk’ampitha, niyakiwa nuwasiwixa 
qalltawayi. Ajisikuwa nayraqataxa wali 
thuqkatawayi, chiqanpinsa Karmiluxa wali 

taqpacha ch’amapampiwa wali nuwt’asiwayi, 
maysa charapathsa wilasa inakiwa 
aywiqarakïnsa.

Ukhamïpansa, Karmiluxa janiwa atipayaskänati. 
Usuchata sultarjamawa Karmiluxa maya 
akathjamatha t’iskkatawsina Ajisikurusti 
jiwayxänasti. “jallalla, Karmilu” sasawa taqini 
ukankiri jaqinakaxa jaych’ukisipxäna. Ukhamawa 
Karmilujaxa jani aski walixänati.

Payüru nuwasitapatha, Kamiluxa aski 
suma uñjatawa jikxatasïna. Tunqunakwa 
churawayapxtha, jupaxa janiwa aski 
k’umaräkänsa. Walja urunakawa saraqawxi. 
Karmiluxa, chhiqanakapa ayatatasiwsina, 
mayakwa jaych’utatasirakina.

Ukhamawa kayunakpsa ayatatasitpacha, 
munkaña chuymampiwa uñkatt’apxitu. Ukatha 
ukhamawa jiwt’awayxi. Ukhawa khititixa 
nanakampi chika jisk’athpacha jilawayki uka 
ukja suma nanakana wali munata amijunakajaxa 
jakañapa tukt’ayawayxi. Jupaxa “Kawalliru 
Karmilu” sata suma nina ququrichïnawa.



61Markasana kunaymana sarnaqatasa

Jani tapani jamach’inaka

Akïri qillqawixa Clorinda Matto de Turner 
sata suma kullakana qillqatawa Akana 
akhamanakawa utji.

Firnantu Marina jach’a qhuya apnaqiri jilataxa, 
Lusiya warmipampixa Killakana t’aqisitha 
jakasiri jaqimasinakapana sarnaqawinakapa aski 
yäqasipkixa. Qullqimpisa yanapt’apxiwa Juwansu 
Yupanki jaqi masiparu khitinakati jilampi 
qullqinaka apthapipkirïna Paskuwala tatakura, 
Siwastiyanu Pankurwu jach’a jilïrimallku, 
ukhamaraki janq’u uñnaqani misti jaqinakasa.

Killakana jaqi masinakaparu apnaqirinakaxa 
sintipuniwa kunayamana jani lurañanaka 
lurapxäna, kunjamati uka qullqi apthapiri 



62Markasana kunaymana sarnaqatasa



63Markasana kunaymana sarnaqatasa

jaqisti markankiri jilïri jach’a mallkunakampi 
mayxachasiwsina Juwansu Yupanki jilatana jisk’a 
phuchaqallupa jamasatha apaqawsina Ariqhipa 
markanrakwa ukatha alxawapxatayna.

Firnantu Marinasti Juwansu Yupankina 
phuchaqallupa qhispiyaña yanaparaki. 
Firnantu Marinana jisk’achata jaqinakampi 
mayxachasitapaxa, mayjt’ayiwa uka kunaymana 
jaqimasinakpura jisk’achasiñanaka. Ukhamawa 
uka jaqimasinakasaru jisk’achañanakasa uka 
markatuqisanxa niyasa chhaqtarakispaxa.

Jaqi masinakaru apnaqirinakasti 
mulljthapisipxiwa khitinakati jani suma uñjapki 
uka jaqi masinakpura apnaqasiña, ukathwa 
mayaki akathjama chhaqtayaña munapxaraki, 
uka jaqinakana mayxachasiwsina sayt’asiñxata.

Ukhamïpanwa amtawapxi yaqhäxata jutiri 
jaqinakaru jiwarayaña. Firnantu Marinampi 
warmipampisti, ukhama jani walt’awinaka 
utjxipanxa, jastawapxiwa, kunatixa yaqhaypana 
uka chiqansti utjarakiwa Manulu wayna. Jupaxa 
uka jach’a kamachinaktuqitha wali yatiñaniwa. 
Pitrunila taykapa alismukuta uñjasitapatha, 
Firnantu Marinana utaparuwa puriraki 
yanapt’añataki.

Manuluxa jilïri mallkuna warmipana jikxatata 
yuqapawa.

Ukasti jaqi masinasakaru apnaqirinakataki 
amuyunakapsa mayjaptayarakispawa. 
Ukhamathwa qalltixa akïri “Jani tapani 
jamach’inaka” nuwilaxa. Janïra jiwkasasti, 
Marsila Yupankixa maya jamäsaru imata aru 

qhananchixa Lusiya Marinaru ukaxa nuwila 
tukuyawina aski qhananchatäniwa. Ukawa maya 
aski suma wakisirïnixa.

Yupanki imilla wawanakaxa wajchanakäpxänawa. 
Jupanakaruxa Marinana wila masinakapawa 
uywasipxäna. Marjarita Yupankixa nuwila 
qillqirina amuyupanxa maya aski munasirinakana 
wakisiripawa. Ukatha jani jupäspha ukjaxa, jaqi 
masitha qillqatanakaxa jani ukakamäkasina: 
Manulusti Marjaritaruwa wali munasirakixa, 
ukathwa jupaxa Firnantu Marinana wila 
masinakaparu aski suma qhispiyiri tukurakixa.

Nuwila qillqirisa munarakiwa juchaninakaru 
jucha uñt’ayañapa. Uka wuwilana aski 
munasiñanakampi lurawixa ukhamatha yatisi.

Tata kurasti mä amuyüna jaqïsina, jupawa 
aski p’iqt’irixa uka Firnantu Marinana wila 
masinakapa tuqxa. 

Ukhamawa usuntawsina jiwawayxi. Maynïri 
p’iqi waytirinakasti jiwayawsina jucha 
uñt’ayañataki satäxarakiwa. Chiqana sipanxa 
jucha uñt’ayañasti, niya thakiparjama sartanawa, 
khitinakatixa chiqpachasa juchanïpkana 
taqi jupanakataki, ukathwa wasitampi jilïri 
mallkumpi, chiqaparu juchanaka uñjirimpixa 
wasitampi sawkasipxaraki.

Killakankiri juchaninakasti, jilïri mallkumpi 
uñisitapathxa, mayni jaqiruwa jucha sarxatayapxi 
uka sayt’asiwitha, Kampana tuxlunkiyiristi, 
janiwa kuna yatiñapäkansa uka taypina, ukatha 
juparu jaqïpana uka juchanakampisa jaqxatata 
uñjasiraki.

Champu sutini jaqixa karsilarusa sarxarakiwa, 
uywanakapsa aptasipxarakiwa, warmipa 
Martinasti sararakiwa Marinanaka thiyaru 
yanapt’asipxita sasa. Marinanakaxa ukhama jani 
wali suma sarnaqawinaka uñjasasti Lima marka 
tuqiwa sarapxi.

Marinanakaxa janïra sarkasaxa, nayraqata wali 
suma manqt’ayapxi wali juchani jaqinakaru, 
jupanakana amuyunakapa mayjt’ayasiñapataki, 
chiqapa thakiru sarnaqañataki.

Taqi kunanakasa tukusiwayxiwa kunapachatixa 
Killakaru purinxaraki taqi jiwayirinakana 
karsila uñt’añapataki kamachi purinipana. 
Manulusti, uka jilïri mallkuna warmipana 
jikxatata yuqapaxa, Kampanirumpi mamapana 
chachapampiruwa karsilatha apsuwayi, 
ukhamawa juchanïsa jani juchanïsina 
sarnaqawinakapa uñjasirakixa.

Marinanakaxa Lima marka tuqi sarapxiwa, 
Manuluxa ukanakampi chika arkxarusirakiwa 
Marjaritampi chikasiñataki.

Qhipa qhipanxa akïri nuwilanxa yatxatasiwa 
Manulumpi Marjaritampina jilani 
kullakanïpxatapatha, Pedro de Miranda y Claro 
sutini uwispuna wawanakapätapatha, kuna 
pachantixa Inlisa apnaqiri jaqinakana uka jach’a 
uraqini jaqinakampina wali suma kankañani 
sarnaqatapatha.

Jarawinaka

Tayka

Sutimaxa suma llamp’u wankañjamawa jutitu, 
amparamathsa janq’u kitulanakawa jaltaraki.

Wawanakasa suma anatasipkaspha ukhamwa 
chuymajaxa janq’u isimpi ist’aytama, jaqinakaxa 
jisk’a wawanaka anatirsa jayapachatha 
uñch’ukinipkaspha ukhama.

Mä laqampuwa amparamaru jiwi, yaqha 
laqampurakiwa qhini chuymamana yuri.

Amparamaruwa munasiñaxa panqarjama 
phanchitati, jumampina pachampina chuymapa 
taypina amuyasitajana.

Arujaxa kikipa ajayunikïskiwa, jallükasphasa

ukhamawa, wankkasphasa ukhamawa.

Juma nayraqatathxa panqarasa panqarakiwa,

warurt’asa warurt’akiwa.

Jarawt’iri: Carlos Oquendo De Amat

Waña mara

Intikiwa sinti k’anchasinki,
thayakiwa khuysa aksa saraski,

yapu alinakasa much’antaskiwa,
ninana nakharatjamawa tukusiski.

Phujusa waña nayrakiwa jachaski,
jawirasa qalaki aywiyaski,
jallusa sarxiwa, khunusa sarxiwa sapxakiwa,
waña marawa kutt’ani sapxakiwa.

Qullu patankiri wayra,
kanta kantankiri Anqari,
ch’amamampi qinaya kutt’ayanma,
Tiwulana phuchapa churamama.

Suni suyunkiri limpu wawanaka,
Qullasuyunkiri jiwirinaka,
apu achachilanaka amxasiyanipxma
pachaxa qarpa khitaniñapataki. 

Leoncio Sejje Mamani

E Q

Nayawa iskuylankiri jisk’a imilläthxa; uñt’istawa;

ajanujaxa jach’a pankanaka taypinkiwa;

kankañajaxa pulliranpacha uqi isinpacha 
jamuqatawa.

P’iqita sayt’thxa, laqampuxa aynachankiwa,

uraqixa alaxankarakiwa; janiwa jakañajaxa 
ukhamäkiti; kayujatha sayt’ipanxa

laqampuxa alaxa pachparuwa kutt’xaraki,

uraqisa aynacha pachparuraki. Pachaxa 
kayujatha qallti, ukawa pachajaxa.

Pachaxa ch’akajatha qallti,

samaqitaja q’ixuq’ixutha, q’apthapitaja khunu 
qullutha qallti, ukatha pacha jamuqañatakixa mä 
juñwa lurasiraktha.

K’anaja uta tuqi sarañatakiwa thaki lurasi,

pankathakwa yatipxtaxa maya lawa apsusaki 
uta allthapiñxa; jani nayra ch’irmthapisa 
ikiña yatiqipanxa, pariwana sakiwa sutichitu 
achachilajasa; sullka tatajasa janiwa 
phirmasiñsa yatkiti, taykajana jilapaxa niya 
primaryanirakiwa, tuqituwa, ukathcha jupaxa 

jila manq’pacha.

Yatiña utana qhispillupaxa

Willkana lupipsa jayankiri killka tuqiruwa 
qhant’ayani; taqi kunatha sipansa yatiña utaxa 
wali jach’arakiwa; awkijarusa nanakataki karpita 
alarapita sarakthwa.

Qillqaña pirqa tuqirusti mä janq’u ajanuni 
imillawa nayrt’itu, juparukiwa yatichirisa 
yatichaski.

Yatichirixa janq’u ajanuni imillwa chuymajaru 
mallkinti, ukathwa wajcha wawa kankañajatha 
jachaqt’astha, yatichirisa chuymajaru inuqarapitu;

uka imillasti janiwa atipkituti;

yatichirixa wali ch’amsa amuysa uka imillaru 
churi, yatichirixa kunaymana suma thakwa 
jupatakixa uñt’i.

Yatichiristi nayathsa masinakajathsa armt’asxiwa,

“janiwa kunasa inuqatäkiti aliqa jaqi 
wawanakatakixa” sasakiwa saraki.

Inampisa pantjasiyituwa: uka imillaruwa 
tukuyitu, uka imillsa nayaruwa

tukuyaraki; yatichiri arxaykitu ukjasti chhaqtiwa;

sapa mara tukuyawa jiwamuku, yatiña utaru

kutt’aniñatakixa jaktanirakiwa.

Yatiqaña tukuyxaja ukjasti, ayllujaruwa thayampi 
chika chhaqxani.

 Efraín Miranda

Wila lupi

Jayp’u jayp’unakawa qhumthapisa katuntitu, 

intisa sujisujiruwa jaytawachitu,

lupipasa q’illutha wilajapt’a qilluru,

wilajapt’atha chupikaruwa tukuwxi,

wila lupiwa katuntitu: Suni qullu wilawa.

 

Wila lupi, wila lupi

chuymajsa nakhtayistawa, wilajsa wallaqtayistawa,

Willkawa janchijaru mantitu,

Willka waynaruwa kuttha.

Wila lupi, wila lupi, wila lupi,

janikiya jaytawachistati, wila lupi.

Jumampi kuska irpasxita, wila lupi.

Willkana wawapa lanti irpasxita, wila lupi.

 Leoncio Sejje Mamani

Tupaq Amaru

Nina laq’ampiwa phalljayapxani.
Taqpachaniwa q’iptapxani, qatatnaqjapxani.

Lakaparusa nina laq’ampiwa takintapxani.
Phallayapxaniwa: ¡Ukhampachasa janiwa 
jiwayapkaniti!

P’iqitha sayt’ayapxani. 
Munatapsa lakapsa art’asitapsa 
jik’supxarakiniwa.
Taqi ch’amampiwa taksupxani. 
Ukatha wilanchjapxaniwa: ¡Ukhampachasa 
janiwa jiwayapkaniti!

P’iqiparu wilampiwa pillt’ayapxani:
Ajanupathsa ch’akupxaniwa. 
Jaraphiparusa kalawumpiwa liq’intapxani. 

Laq’a muk’uyapxani. Nuwantapxarakiniwa: 
¡Ukhampachasa janiwa jiwayapkaniti!

Suma amtanakapsa nayrapsa irsupxaniwa.
Wararipanxa kharinuqaña munapxani.
Thusjapxaniwa. 

Jiwkaña chhuxrintasina kalawumpiwa 
k’utantapxani:
¡Ukhampachasa janiwa jiwayapkaniti!

Marka palasa taypiruwa saykantayapxani,
laqampstata, warawaranaka uñtata.
Amparapatha kayupatha ch’uqantapxani.
Ñanqhasiñampiwa taqituqiru wayjapxani:
¡Ukhampachasa janiwa jiwayapkaniti!
Inawa phallayasipkani, ukathsa phallayapkaniti.
Inawa ch’iyanuqasipkani, ukathsa chiyjapkaniti.
Inaw jiwayasipkani. ¡Ukhampachasa janiwa
jiwayapkaniti!

Inawa kharinuqasipkani, inawa k’utanuqasipkani,
inamayawa q’añuchsusipkanisa taksusipkanisa 
ajayupsa t’urjasipkanisa.
Inamayawa phallasipkanisa, ukathsa 
phallayapkaniti.

Inamayawa ch’iyanuqasipkani, ukathsa 
ch’iyjapkaniti.
Inamayawa jiwayañsa yanasipkani, 
¡Ukhampachasa janiwa jiwayapkaniti!

Kimsïri uru t’aqisitapathxa,
niya q’ala tukusxipanxa,
aka uraqinxa ALIQA SUMA JAKASIÑAWA 
UTJAÑAPA sasa art’asisawa
kutinuqanini: ¡Ukathsa jiwayapkaniti!

  Jarawt’iri: Alejandro Romualdo

Amaya thuquyaña

Ay, ninaqallu, ninaqallu,

manq’atha awtitjamawa

munasiñathjama samaqtaxa;

waylluri kankañamaxa samaqiwa;

Ch’iwumpiwa samaqi;

ch’usa thayanwa samaqtasa

munastasa ch’ankachastasa.

Juma laykuwa arumasa samaqi,

jampuñinakawa qhanjtirimasa.

Samaqiwa aqiri ninaqallu

jamp’atitamasa.

Ninaqallu, ay, ninaqallu,

laqampuna qhanjtiripätawa,

thayaru luqhiptayiri

wankasiri thayätawa;

Warawarana nakhiri

warawarana chhiqapätawa;

nakhantawina aqirïtawa,

jani uñt’ata qurpanakana

thithita qutanakana,

munasiñasa wali q’ipt’atawa

jaru umamsa churtaxa.

 Gamaliel Churata

Aymara Kankaña

Nayapi kimsatunka mara ch’ullqichata 
jiru jaqïthxa, nayapi patapampana 

jaqichsutäthxa, nayapi q’ixuq’ixunsa liq’suta kuna 
inuqatäthxa, nayapi Intina qhatsuta ajayupampi 
q’uliyatäthxa.

Titiqaqa qutawa t’ullku janchijsa askichitu,
jupawa ch’uwa llaphi umapampisa k’iluntitu,
axsarkaña ch’isi thayana ñuñupawa ñuñt’ayitu,
ancha ch’ila jaqhirakiwa quña ikiñaparu 
llawuntitu.

Uka ch’amantata qullunakawa janchijsa 
ch’ullqichitu,  ch’ila qala jakawijsa qullana 
uraqijawa churarakitu, qhantatiwa kusisiñsa 
churitu, sujsthapiwa llakimpisa apxatitu.

Kuna pachati aka mayja wilajaxa wasitatha 
jakatataninixa, ancha suma jathatha jutiri 
qullana jaqiwa yurinixa, aymara jaqina chani 
ch’amanïtapa taqinpacha yatiñapataki.
.

Qillqiri: Dante Nava

Jallalla, quri challwa

Quri-challwa ... ¡Quri-challwa!... 

¡Maypita phichinchama p’akjma, pututu 
phust’asma! 

¿Janiti uraqisti wila sarawini, 

thakipa qhantayasiñapataki,

ch’amakt’añjama munipansa 

wilamana quri k’anchätapa yäqañapataki, 

ukatha jumankïrixa janiti jaqina qhuru t’ant’apsa 
quñachaspha? 

¡Quri-Challwa, amaya imañana jiwsa jaqtantawa; 

jupasti ch’amanchasiñataki inti qhanta suykasaki; 

munasiñama panqara pachampiwa jakawixa 
phanchitati! 

Akathxa jaqinakaxa yatpana sama, Quri-Challwa! 

Wiraquchaxa sarxiwa sama; 

munañani samaqisa 

markanakajansa ist’aspana sama.

¡Llawtumaxa qhantaniwa, Quri-Challwa! 

Chhapaxana lurañapxa chhapaxana lurtha, 

umana aski munasiñapa uñachayasa, 

qalana munasiñapa, 

miratatiri qinayana munasiñapa, 

ch’uxña quranakana munasiñapa, 

suma juntucha apaniri Intina munasiñapa... 

laq’ujsa jakañaruxa churaskajawa 

jakañajaxa suma llusk’a qalatha luratpachasa 

tukusirikiwa, janiwa jaqhïktansa apüktansa 
wiñayataki sayiri.

¡Quri-Challwa! ¡Quri-Challwa! 

Jumanxa jakañamaxa janiwa qarjkanisa, Quri 
challwa warawara lluxllana kayupana uñjsma 

uraqina wallaqtiri junt’upana uñjsma,   

qhatirana uñjsma –ukasti chullunkhaya qarqana 
thunthapipawa– wali munañani thantha isipana 
uñjsma, munañani jaqina thantha isipana llamp’u 
chuymapana uñjsma, 

Qhantatinxa jumana qhispinakamawa k’ajtani; 

K’ajtawimatixa juykhuru nayra churanixa, 

ninamaxa millaña ñanqha nayraruwa 
juykhuptayanixa…

¡Wiraquchakiwa yatixa, Quri challwa,

kawki warawarathsa arumaxa k’anchtanki ukja,

uka warawarana chuymapatha wila putukimaxa 
juti, jupakiwa yatixa, qhawqha jaykamasa 
qhanamana jalanti ukja¡. 

Apu qullana awkinakana ch’akanakapsa 
khatatiytawa, 

Jumapi jakañana khatatipätaytaxa.

¡Quri-Challwa! ¡Quri-Challwa!

Tapamana jani jiwiri chanaxa jiwi; 

Apu qullana awkinakana jani jiwañapa laykuwa,

jiwiri jaqinakasa utji,

jumana janchimanwa jupanakasa wiñaya

ch’amanchasipxani …

¡Jumana suma samanama munkañajawa thuru 
janchija khatattayi,

lamara qutana utjirinakapsa thaljtiwa,

ikiskiri ñut’u yaysa unxtayarakiwa;

jakañana sutiparu jutatama laykusti,

yupaychawima taypinwa laqampusa jamp’atisi!

¡Quri-Challwa! ¡Quri-Challwa!

Kuna pachati jaqina samanapaxa quriru 
p’urqittanixa,

Jaqinakawa wilaparu yupaychawimxa 
q’ipxaruni...

QURI CHALLWAXA thuru qarqaruwa tukxaraki.

Gamaliel Churata

Jawira

Nayapi jawiräthxa,
jach’a qalanaknamawa saraqanthxa,

thuru qarqanaknamawa llumiqanthxa,
thayana rixsuta thakinamawa aywiqanthxa.

Purapa qawayakajanxa jallumpi ch’iwuchata 
quqanakawa utji.

Nayapi jawiräthxa, jisk’atha jisk’athjama 
ch’amanchasitawa saraqanthxa,
juk’ampi jiwañpunwa waraqtanthxa,
sapa kuti chakanakana arkunakaparu 
qhankatipana.

Nayapi jawiräthxa, jawiralla,
alwathxa suma ch’uwa umani jawiräthwa.

Suma llamp’u munasiri chuymanïthwa,
Yapu uywaña yunkanaknamaxa suma k’achaña 
thakinama sutuqanthxa.
Waranqa waranqa kutiwa uywanakarusa
suma chuymani aliqa jaqirusa umaythxa.

Wawanakawa uruxa jak’achapxitu,
arumanakasti aski munasirinakawa nayrapsa 
nayrajampi jakisiyapxixa,
amparanakapsa ch’amakana qhanapa ñanqha 
umajaruwa chhaqantayapxi.

Nayapi jawiräthxa.
Yaqhipa kutixa millaña wali ch’amani
ukhamäthwa. Yaqhipa kutixa jakañasa jiwañasa
nayatakixa kikipakiwa.

Thunithuni phaxchanamawa waraqtanthxa,
wali ch’amani, aski thuthutawa saraqanthxa,

qalanaksa mayampi mayampwa usuchrantthxa,
sapatha sapatha jani tukuskiri t’unaruwa 
puriytha.

Uywanakasa qhispipxiwa,
pampanaknama ima llumisisa saripana,
chhaxwa qalanakampi iramanaka satantipana,
utanakarusa pastunakarusa aywintipana,
uta punkunakarusa chuymanakarusa 
lluxllantipana, janchinakaparusa, 
chuymanakaparusa.

Akjapuniwa wali luqhirasthxa,
chuymanakaru purintasina,
wilapathkama katuntrasina,
chuyma manqhanaka uñantasina.

Thithitaja t’akt’ipanxa,
quqaruwa tukurakthxa,

quqjamawa achuntarakthxa,
qaljamawa amukt’arakthxa,
jani ch’apini panqarjamawa amusaki tukurakthxa.

Nayapi jawiräthxa,
wiñaya phuqata apaniri jawiräthwa.
suma llamp’u thayaxa purt’anxituwa,
thayaxa ajanujaru purt’anxituwa,
quqanaka taypinama, jawiranama, qutanama
pampanama sarawijaxa jani tukuskiriwa.

Nayaxa jawira laknama sariri jawiräthwa,
quqanamasa waña qalanamasa.
Nayaxa quta laknama sariri jawiräthwa,
punkunamasa jist’arata chuymanamasa.
Nayaxa pastunama sariri jawiräthwa,
panqarnamasa kuchurata rusasnamasa.
Nayaxa kallinama sariri jawiräthwa
laq’anamasa jurichata pachanamasa.

Nayaxa ch’umi taypinama sariri jawiräthwa,
qarqanamasa nakhata jayunamasa.
Nayaxa utanaknama sariri jawiräthwa
misanamasa warkkatata sillanamasa.
Nayaxa jaqinama sariri jawiräthwa,
Quqanama, puqutnama, rusasnama, qalanama, 
misanama, chuymanama, kutt’ayanita 
punkunama.

Nayapi chika uru jaqinakaru warurt’iri 
jawiräthxa, amaya imatanakapansa warurt’iri,
munata sarawipansa ajanupsa kuttayiri.

Nayapi arumana katuta jawiräthxa.
Manqhi wayq’unaknamawa saraqanthxa,
jani khitinsa amtata armata markallanaknama,
taqituqi uñanchayata jach’a markanaknama.
Nayapi jawiräthxa, pampanaknamawa jutthxa,
kitulanakani quqanakampi muyuntatäthwa,

quqanakaxa jawirampixa warurt’iwa,
quqanakaxa jamach’i chuymajampisa warurt’iwa,
jawiranakaxa amparajampixa warurt’iwa.

Lamara qutaru purintañajana urasapaxa 
purininiwa, suma q’uma umajampi qunchu 
umapampi kitasiñapaxa purininiwa,
k’anchaskiri wankaja amukt’ayañaxa purininiwa,
sapa alwa wali ch’axwawija amukt’ayañaxa 
purininiwa, nayrajasa quta taypimpi 
uñatatañapaxa purininiwa.

Uka uruxa purininiwa,
jach’a Lamara qutanakanxa janiwa wirasa 
ch’uxñaskiri pampanakajxa uñjxajati,
janiwa ch’uxña quqanakajsa uñjxajati,
jak’ankiri thayajsa, qhana pachajsa,
ch’amaka qutajsa, intijsa, qinayajsa,
janiwa kunsa kawksa uñjxajati,



127Markasana kunaymana sarnaqatasa



128Markasana kunaymana sarnaqatasa

jani tukuskiri jach’a larama pachakïxaniwa,
uma pamparukiwa kunasa q’ala tukxani,
maya warurt’asa maya jarawimpisa
saraqaniri jiska jawiranakakïxaniwa,
lluxllani saraqaniri jawiranaka
qhanankiri umajampi chikthapiri,
jiwayata machaqa umajana.

Javier Heraud

EE

Jani cholo sasa kalli thakitha palasakama 
arch’ukinistati;

Ch’umi manqhatha khunu qullukama,
lamarqutatha sunipatxakama,
Tawantinsuyutha ripuwlikakama JAQI sasa 
art’anita.

¡Jaqipunïksthwa!

¡Mat’aqjatasa, jisk’achjatasa, walampi illapjatasa
jaqipunïksthwa!
¡Takxäsitasa, lunthatsutasa, jiwayatasa 
jaqipunïksthwa!
¡Ch’akanakajansa jakawijansa sarnaqawijansa
jaqipunïksthwa!

¡inliysansa, anataña uyunakansa, munisipyunsa
¡jaqi¡ sakipuniwa arch’ukipxitu.

Misti wampunakatha, jaqi manq’aninakatha, jani 
jucha uñt’ayatanakatha
muyunkichunakatha jutiri Ispaña jaqinakaxa ¡jaqi! 
sasawa arch’ukipxitu.

¡Jaqipunïksthwa!

Pachamamajana samipanïthwa,
uraqija kikipana saphipani,
Pachamamajana nayana yuritäthwa,
wali ch’amanchirinakapana yuritäthwa,
unuqiwipana chillktawipana yuritäthwa,
Jaqjamaxa Pachamamana maynïri 
kamatapakïthwa.

¡Jaqipunïksthwa!

Jaqi kastachirinakasa ch’ujllaja katusphana,
k’anchaskiri suma q’ara lip’ichiru qillqsuta 
churaja, uka ch’uxña puruma quqampi, maya 
qamiri tunutha, munapxchixa, nayra jintilina 
utapathsa, munt’apxapunchixa, warawarana 
utapathsa, amut’apxapunchixa, mayjana 
apnaqata sawinakathsa.

Efraín Miranda Lujan

Pachamama

Pachamamaxa, wawanakaparu qhananchiwa
jaqinakana utjawinakapatha:

“Jumanakaxa unuqnaqayirijäpxtawa, ch’amajasa,
ch’ikïñajasa, kunaymant’ayirinakawa; 
jumanakäpxtawa kunaymana katuqirinaka,
janchijathsa, taqi kunanakasa, jukirinakaja 
jani chhaqayasa, jani jikisa ukhamaraki yaqha 
uywanakasa, alinakasa.

Jumanakaxa sarawijäpxtawa, taqpacha sarawija, 
lixwijana wali kankaña lurawijampi; jani 
apsuñansa q’alpachawa
jani chiqäkipansa juk’ampi chiqapawa atipaña 
kankañajsa jaqurisa; jumanakäpxtawa 
manqhinakathpacha uñjayiri jani
uñjatanaksa uñatatayiri kunjamati jichha uruna 
ukhamaraki nayra pachana.

Machaqa lurawinakasa utjatajathwa utjixa, 
lurawinakajasa jumanakaypana utjarakisa 
jumanakäpxtawa luririnakajaxa;
jumanakäpxtawa kunsa lurapkta ukaxa, taqi 
yänaka llawthapirinakaxa.

Ch’iki amuyujana jaqunuqatawa lurawinakajaxa, 
uñjata lurawinakasa suma amuyatäxiwa chuyma 
manqhijana lurañasa jani lurañasa.

Wiñaya wiñayapasa qhanstayituwa, jani 
tukusirisa imantarakituwa; wakisiri uñstawijasa 
yuriwapxiwa jiwayapxarakiwa suma 
jakañanakajsa.

Miststaña jiru jakawisa samana jakawisa 
mistuñanakanxa jani takt’atäskarakiwa; taqi 
amtawaytha ukasa amtatäxarakiwa:

Pachana ch’amapasa, umanakasa katthapirisa,
apnaqañanakasa juq’inakasa, jaqsurisa, 
waythapirisa…”

Qillqiri: Efraín Miranda

Tukturanakaru arxayt’awi

Janiwa kunsa yatipktati, kunsa 
qhipaqayirïpxtawa,

p’iqsa wakisirpacha yaqha p’iqimpiwa 
turkasipxañama
sasakiwa sapxistu.

Chuymasa janiwa jichha pachanakataki 
wakisxiti, sapxakiwa,
mullja phuqawa, jacha phuqawa, q’achita 
jamach’injama, khariñpacha achachi turunjama, 
ukathwa jani wakisirïxiti,
sasakiwa sapxistu.

Yaqhipa tukturanakaxa ukhamaki jiwasa 
tuqitha arsupxixa

sapxiwa. Uraqisana miriri tukturanakawa 
jupanakasa, akanwa
lik’intrapxisa q’illsupxisa.

Ukhama parlasipkakphanaya, ukhama 
lanlasisipkakphanaya
uka munapxchi ukaxa.

¿Kunatha luratasa laxwijaxa? 
¿Kunataha luratasa
chuymajana janchipaxa?

Jayaru uñjirimsa lintinakamampsa apsusinma. 
Atipxsta ukaxa uñtanipxita.

Phisqa waranqa kastkasta ch’uqi 
panqaranakawa jach’a
patapatanakana panqart’aski, uksti 
nayramaxa janiwa uñjkiti.



142Markasana kunaymana sarnaqatasa



143Markasana kunaymana sarnaqatasa

Uka ukaqi manqhankiwa arumasa qurisa 
qullqisa mayaru
apthapitaki. Uka pataru satt’atawa ch’uqi 
mamataxa. Uka phisqa pataka panqarawa 
p’iqijasa janchijasa.

¿Kunathsa intixa sayt’i mä juk’xa, 
kunathsa ch’iwuxa taqi
chiqana chhaqtxi, tuktura?

Ilikuptiruma katuskatayasma, 
ukatha akaru jalkatanma atsta
ukaxa.

Kunturinsa jisk’a jamach’inakansa 
phuyunakapaxa kürmiru
tukutawa sumpuni qhanarani.

Qulluna phawatajana pataka 
jiwra-panqarapasti kunaymana
samini uñtatwa intxa wallaqiyi; kunturina 
ch’iyara chhiqapasa
jisk’a jamach’inakana phuyupasa panqararu 
tukutawa.

Chika urüxiwa; munañani apunakampi 
chikäskthwa: q’illu
qhanañani wila ch’ixa ch’ixa khunuxa 
laqampuruwa
qhantawipa willsuxa.

Akhama thaya uraqina, 
pataka samimi jiwra phawthxa,
pataka kast-kasta, aski ch’amani chhapaxani. 

Uka pataka
samisti nayana ajayujawa, nayana jani qariri 
nayrajawa.

Nayaxa, munasiña jaltayasawa, 
laxwimatha jalantayiri
ñanqha qalanakama irsumama. 
Jani ist’añpacha laja
laja mik’ayasa, wila khununa qhanapasa, 
wali mulljatawa
apachitanakana k’anchaniski. 
Quranakana k’uchi umapsa,
waranqa waranqa amuyt’iri-yatiri 
saphinaksa, wilamsa,
nayramaruwa qhallantamama.

Uraqsa qhansa imiri pataka pataka 
laq’unaka t’ijupsa,
jalnaqiri jisk’a chhichhirankanakana chiriritapsa,
churaskamamawa, jilata; ukhamathwa 
chuymamaru
uskumama. Phichiw siri jamach’inakana 
jachapsa, qhanjtjama

katuqt’asiri chuymapsa, ist’ayamamawa, 
chuymamarusa purt’ayamamawa.

Janiwa kuna ch’ama makinana 
lutatäkisa yatitajasa
t’aqisitajasa aka uraqina k’uchisitajasa. 
Ch’aka p’akjiri
khunuthpacha uka pari wirawirkamawa, 
laqampuna nayraqatapana, 
munañapampi q’alpacha ch’amajampi
ukanaka lurapxthxa aka uraqi patxaruxa.

Jani nayatha jithiqistati, tuktura, jutmaya, 
jak’katita. Uñkatita,aski uñt’ita. 
¿Kuna pachkamasa suyaskakimama? 
Nayaru jak’katita; 
ilikuptirumana manqhaparu 
irpkatita. Nayaxa
jumaru waranqa kast-kasta alinakana umapa 
waxt’amama.

Titi waljampjama ch’amakt’ayata qarjayirimsa 
qullamamawa,
pataka jiwra panqarampiwa wasitata 
jakatatayamama,
thayana phust’apampi thuquskirpacha 
uñtapampi, q’achita
jamach’ina uraqpacha uñasiri jisk’a 
chuymapampi,
phuxiñanakatha apaqanitaja wawanakaru 
mulljirpacha suma
q’uma umampiwa jariqamama.

¿Inamayati patak-pataka mara, phaxs-phaxsi 
irnaqtha, jani
nayaru uñt’iri, jani nayansa uñt’atana jisk’a 
makinallampi p’iqi
apaqayasiñataki?

Janiwa, munata jilata. Jani uka makina 
naya kuntra
arichaña yanapampi. Jutmaya, jak’katanita. 

Jumxa uñt’aña
munapusmawa. K’achatha ajanuja uñkatita. 
Sirkajasa uraqijatha uraqimaru sariri thayasa 
kipkakïskiwa. Kikipa
thayakwa samasktanxa. Makinanakama 
pankanakama panqaranakama jakhutama 
uraqixa nayana ukatha
saraqanixa, askicht’ata, axacht’ata, ukhama.

Kuchillunaka arichasipkakphana,
lasunakapsa q’ix-q’ix
sayapxphana, ñiq’inaksa ñ’iq’ichapxphana 
ajanunakaja jani
uñanaqani tukuyañatakixa. Ukxa phuqata 
lurapxphana.

Janiwa jiwasña jakañsa jasq’arapkti, 
patak-pataka marawa
jiwaruxa wilanakajampi axskatayapthxa, 
uñt’ata jani uñt’ata
thakina thuquyapthxa.

Ñiq’impiwa ajanunakajsa ñixsuña munapxista. 
Ukhama mayjt’ata uñanaqanwa 
wawanakasarusa uñachayaña
munaphista, ukhamatha jupanakaxa 
nanakaru jiwayañapataki.

Janiwa askixa yatipktanti kunapuni 
kamachchini ukxa.

Maypita jiwaxa jiwasa tuqi jutphana, uka jani 
uñt’ata jaqinakaxa maypita jutapxphana. 

Chachjamawa suyt’apxañani. Taqpacha 
jawiranakana wawapätanwa,
q’alpacha apunaka awkipana wawapätanwa. 
¿Janicha jumatakixa uraqisti kuntakisa wakisxi, 
tuktura?

Janiki jaysxisktati, tuktura, imamayawa 
arxaysma. Waranqa waranqa 
maranakana yatiqata ch’amanchatjamaxa;
kunkajana janchipsa waranq-waranqa 
maranakana phaxsinakana 
ch’ullqichatjamaxa, jakawiwa, wiñaywiñaya
jakawijawa, jani samarkiri uraqi, jani qarjkasa 
inuqiri; pachjama yuriri. Ukasti janiwa 
qalltanïkisa tukusinïkisa.

José María Arguedas

Yatichañana sarnaqawipa

Wali suma panqart’apxañasatakixa
säpuru kunaymana saxra qalanakampiwa

ch’ullqinchasipxtanxa,
yatichaña munawi qamasajaxa yuriwituwa
uka suma quli ajanunakapana.

Walja yatiwinaka yatichañatakixa
sapüru suma qamasampi wali ch’amampi
sarnaqasañawa
kunjamati Pachamamaxa suma uywasistu
wali suma yatichasistu, ukhama.

Jumasa sapama janiwa kunsa luraña atktati
Janiwa nayasa, janiwa khitisa sapapakixa;
Ukatha maya yatichirixa kunjamaraki 
kunaymana walja

wawanakaru yatichpachaxa;
jupatha yatiqapxañäni.

Yatiqiri jutiri wawanakaxa
kunaymana warawara qallunakjamawa,
jisk´a jach’a, willkjama
suma k’anchart’aña munapxi.

Ukhama sasinsti
wawa chuymaki yatiqapxañäni
wawa chuymaki yatichapxañäni,
jawakisaxa panqaraskapuniwa.

Brígida Huahualuque

El 10 de diciembre de 1948, la Asamblea General de las Naciones Unidas aprobó y proclamó
la Declaración Universal de Derechos Humanos, cuyos artículos figuran a continuación:

“DISTRIBUIDO GRATUITAMENTE POR EL MINISTERIO DE EDUCACIÓN
PROHIBIDA SU VENTA”

CORO

Somos libres, seámoslo siempre
y antes niegue sus luces el Sol,
que faltemos al voto solemne
que la Patria al Eterno elevó.

HIMNO NACIONAL ESCUDO NACIONALBANDERA NACIONAL

SÍMBOLOS DE LA PATRIA

Declaración Universal de los Derechos Humanos

